
Om denne boka

Ein morgon då Martin kjem ned til jolla si, er påhengsmotoren borte. Tjuvar har vore på ferde og stole fleire motorar i båthamna. Samstundes er Anna i skogen, og kjem fram til eit hus der det ikkje har budd folk på mange år. Folk seier det spøkjer der. Brått dukkar det opp ein mann i døra. Anna har aldri sett han før.

Skatten i Skutevika er ein spenningsroman for dei frå 10 år. Boka er ein frittståande oppfølgjar til Det kvite pulveret og Skatten i Skutevika.


Atle Hansen

Fangar i natta

Spenningsroman

Martin kan mest ikkje tru det han ser. Jolla hans ligg fortøydd ved bryggja som alltid. Men påhengsmotoren er vekk. Det same er bensintanken. Han ser seg om. Også dei to jollene som ligg ved sida av hans, manglar motor. Nokon må ha stole dei. Nokon må ha vore i båthamna i løpet av natta og stukke av med motorane.

Dei hadde vore ute på sjøen kvelden før. Martin og Anders. Dei hadde fiska og sett krabbeteiner og komme til lands ved nitida. Det hadde ikkje vore andre ved sjøen då. Anders hadde spurt om han ikkje skulle ta bensintanken med seg på land. Men Martin hadde ikkje brydd seg. Han hadde hatt bensintanken i jolla sidan han fekk båten, og det hadde gått heilt fint. Det er heilt trygt her, hadde han svara. Men no er altså både motor og tank sporlaust borte. Og ikkje berre hans. Kven kan ha vore her ute på Skjeret om natta for å stela påhengsmotorar? Og kor er tjuvane no? I båthamna er det ikkje ei sjel å sjå. Han spring opp på bergnabben mellom båthamna og butikk-kaien. Langt ute på sjøen fer ein skjergardsjeep for full fart utover. Sikkert nokon som skal ut og fiska. Elles finst det ikkje folk i nærleiken. Han hoppar ned frå berget og byrjar springa heimover.


Anna står oppe på ein haug eit stykke inne på land og ser utover. Sola er kommen godt over halvvegs til havet i vest, men brisen som følgjer gangen hennar, har enno ikkje byrja piska opp sjøen i kvite toppar. Anna har eit halvfullt spann med blåbær i eine handa og ein bærplukkar i den andre. Ho har byrja lengta attende til skulen og klassekameratane. Dei tre andre ungane på Skjeret, Anders, Martin og Steinar, er greie nok, men ho har vore saman med dei mest kvar dag i heile sommar, og ho er litt lei. Dei siste dagane har ho difor veksla mellom å sitja framfor pc-en og chatta og å sjå gamle dvd-ar som ho kan mest alle replikkane på, både framlengs og baklengs. Til slutt blei ho lei av det òg, så då mora spurde om ho ikkje kunne ta seg ein tur ut og plukka blåbær til ein pai, overraska ho både mora og seg sjølv med å seia ja. Ho utstyrte seg med spann og plukkar, tok på seg støvlar og la i veg. No er ho på veg heimover med halvfullt spann, sveitt og med blå hender og trøytt rygg.

Anna har ikkje tenkt særleg over korkje kor ho har gått, eller kor ho har vore. Etter ei stund merkar ho at ho er kommen heilt i andre enden av øya. Her har ho sjeldan vore. Ingen bur på denne sida. Her er berre myr og ulendt terreng. Somme stader gjer buskar, kratt og bratte berghamrar det mest uframkommeleg. Myra Anna nett har kryssa, endar i ein tett granskog.

Anna har alltid tykt at skogen er mørk og skummel. Då ho var mindre, fantaserte ho om at det budde farlege dyr og skapningar inne mellom trea. No veit ho at det berre er hjort som brukar å stikka seg vekk mellom dei tette grantrea om dagen. Det einaste levande ho ser no, er ei kråke som sit i ein tretopp og ropar håst på selskap.

Ein smal sti buktar seg over myra og inn i skogen. Anna set frå seg blåbærspannet i skogbrynet og følgjer stien inn mellom trea. Skogen er tett som ein vegg dei fleste stader og dei lågaste, tørre greinene er fletta i kvarandre. Ho greier så vidt å smyga seg mellom dei. Men inni dette villniset opnar det seg ein smal korridor mellom trea, som ein tunnel. Skogbotnen er blaut og gjørmete mange stader. I gjørma ser ho tydelege spor etter føter som nyleg har gått der.

